Ta el II Congreso de l’aragonés
     Ue, 13 de chulio de 2006, abría de ser un día siñalero ta nusaltros, ta tots nusaltros, perque tots querim lo milló ta l’aragonés. Per aixó, en nom de tots els que fomam la comisión de Chuntos por l’aragonés, de tots els que han siñau el Manifiesto por la Unidad de la Lengua Aragonesa, sigan particulars u institusions, y de tots els que querim a l’aragonés tos dono la bienbenida enta iste II Congreso de l’aragonés.

     Hem desidiu a la Chunta Directiba que yera presiso fer un repaso del treball que la Comisión ha feto a iste an y mich en que hem paseyau el nom de Chuntos per las terras que encara charran l’aragonés. Pero sería inchusto que yo ara no anase més lluen y paresese que tot comensa dan el treball de Chuntos. Per aixó, quero recordar así a tota ixa chen que a las balls, llugars y llugarichons de la nuestra terra han conserbau ista lluenga. Sensillamén, grasias per ixe milagro. Pero tamé sería inchusto que no se recordase ue así a totas ixas personas que dende fa més de trenta ans han treballau y treballan per la conserbasión y per la recuperasión de l’aragonés. Els noms dixas personas están a la cabesa de tots y no cal nombrar-las, pero sí cal recordar el treball de asosiasions coma el Consello d’a Fabla Aragonesa, Ligallo de Fablans, Nogará y altras més chicotas pero mol importans. Sin ixa fayena, que ye presiso reconeixer, ue no estaríam así. Sensillamén, grasias.
     El treball de la Comisión de Chuntos por l’aragonés ba comensar el 29 de chinero de 2005 a Uesca, a on se ba chuntar en asambllea tota la chen que credeba en la defensa de ista lluenga. D’ixa asambllea naixe la decisión de fer público el Manifiesto por la Unidad de la Lengua Aragonesa, que han siñau més de 4.000 particulars y moltas institusions y asosiasions, a las que donam espesialmén las grasias. Y d’ixa asamblea naixe tamé el encargo de preparar iste II Congreso y el de crear una autoridat llingüística, l’Academia de l’aragonés.

     Seguidamén, bem formar la chunta directiba de la Comisión y se ba organisar la estructura d’ixa comisión, a la que hi podeban estar totas las personas y asosiasions que querisen. Y aixit ha seu: ixa comisión repllega a casi totas las personas y asosiasions que treballan per l’aragonés. Ixa comisión ha treballau democraticamén, pues bem repartir el suyo poder de desisión en 23 botos, que representan a las asosiasions, a las balls  y asta ayere a institusións coma el IEA. Els representans d’ixas asosiasions portaban a la comisión la opinión de la suya chen, a la que teniban que explicar dimpués el treball que anaba fen la comisión. Las nuestras reunions han seu ubiertas a tots y hem combidau a tots, tamé a la prensa y als representans del achuntamens que mos cubillaban. Tot el que ha quisto ha teniu la posibilidat de esposar el suyo pareser y ha podeu, per tanto, combenser.
     Tos sabets que hem teniu moltas reunions, reunions que mos han llebau per moltos llugars, als que agradesem el abemos resibiu y tratau espesialmén ben. A ixas reunions se ha preparau tot, tamé el treball que las subcomisions encargadas de cada tema eban de fer. Totas han treballau molto y ben y cal agradeser-les-hue. A tots els compañers de la comisión de Chuntos, que ue están cansaus no sólo pel duro treball sino tamé per las dificultats y las feridas del proceso, grasias y molto ánimo. Molto ánimo ta ixupllidar ixas feridas, ta entener las lechítimas posisions que han defendeu els altros y ta empenre el treball que hi hei per debán. Y moltas grasias per ser tan chenerosos, tan coma cal, tan buena chen.
     Tamé cal dir que hi ha abeu dificultats, que mos hem tricolotiau moltas begadas y que ha seu un treball difísil. Pero tamé cal dir que totas las desisions u s’han preneu per unanimidat u per mayoría mol amplla. Ixas dificultats han apareseu espesialmén – tots hu sabebam – a la ora de fer la llista de candidatos ta ixa futura academia. Ta elechir-los bem elaborar uns criterios, cinco, que la Comisión ba discutir y aprobar per unanimidat. Ixes criterios donaban una puntuasión máxima de 30 puntos als posibles candidatos. Aixit mismo, bem formar una subcomisión encargada de balorar las candidaturas y els “curricula” que se presentasen. Ixa subcomisión, formada per Pilar Benítez, Francho Nagore, Feliciano Martínez, Juan José Segura y Manuel Castán, ba ser aprobada a la comisión de Chuntos per unanimidat. Y cada un de istes miembros ba balorar als 100 candidatos presentaus seguntes els cinco criterios que antes hem dito y de ixas puntuasions ba naixer la llista de candidatos a académicos que tots coneixets, llista que la comisión de Chuntos ba aprobar tamé per unanimidat a la reunión de Benás, encara que bells representans eban pllanteyau antes moltas discrepansias. A ixa llista hi están tots aquells candidatos que teniban coma mínimo 15 puntos dels trenta posibles, fora dels que no arribaban al mínimo esichiu en bell apartau.
     Y coma el treball d’ixa subcomisión ha seu criticau, a begadas mol duramén, a la reunión de Echo bem desidir a la comisión fer públicas totas las puntuasions, la de cada miembro de la subcomisión en cada un dels apartaus, la total de cada un dels apartaus y la total de cada un dels 100 candidatos presentaus. Ixas puntuasions las podets trobar a la web de Chuntos y tamé a las fotocopias que tos podem donar así, perque en hem portau per si alguno en demanaba: mos hem puesto entibocar pero querim cllaridat.
     No cal amagar que la llista ha seu mol criticada per alguns miembros de la comisión de Chuntos, que representan una posisión minoritaria a la comisión, pero que cualitatibamén representan molto al mundo de l’aragonés. Uns arían quisto una llista més curta, a d’altros d’ixa llista les sobran tots u casi tots… Finalmén, la llista ye, coma no podeba ser d’altra manera, la que ba aprobar la Comisión de Chuntos por l’aragonés.

     Tamé ha seu mol debatiu el papé que iste Congreso eba de tinre en istes temas. A la saguera reunión, la de Echo, se ba posar a botasión, a demanda de la representán del REA, que se reorientase iste Congreso y que no se botasen las ordenasions de l’Academia ni la llista de candidatos a académicos. La Comisión ba botar y ba refusar per amplla mayoría ixa propuesta: el Congreso sólo teniba sentiu si se feba coma estaba pllanteyau dende primeras, coma mos eba manau la asambllea de Uesca a chinero de 2005. Y tamé ha seu mol debatiu el papé que eba de tinre el Congreso en la aprobasión de la llista de académicos. Alguns pllanteyaban que el congreso eba de elechir per botasión a cada candidato u ben refusar-lo. Altros pensaban que no se podeba desfer ni desbirtuar el treball dels miembros de la subcomisión de Balorasión, que han mirau els “curricula”, han reflexionau y finalmén han desidiu una puntuasión. Pensar que una botasión, pura y dura, así al Congreso, puede elechir als académicos entre 100 u entre 30 candidatos milló que hu han feto els miembros d’ixa subcomisión ye una entibocasión. “La democrácia no excluye las categorías técnicas”, diba un personache de Luces de bohemia de Valle-Inclán. Pues ben: ista ye una fayena técnica, no una botasión popular. Per aixó, la comisión de Chuntos ba desidir, per amplla mayoría – se pueden consultar las actas de las reunions – que se respetase escrupulosamén el treball de la subcomisión y que se presentase al Congreso la llista entera, ta que iste la aprobase u la refusase. Y así estam, dan las ordenasions de l’Academia fetas y dan la llista de candidatos tal coma ba sallre de la subcomisión. De que aprobets ixas ordenasions y la llista de candidatos depén que el treball feto balga ta algo u que se pare tal begada ta sempre: no pensets que inisiatibas coma ista, que ha durau diechiueit mesos de duro treball, se comensan cuan se quere y que el día de demá sempre ye més cllaro, que de begadas la escurina borra tots els camins.

     Que la Comisión, y espesialmén la chunta directiba, aría puesto fer més ye berdat. Pero no hem puesto u no hem sabeu. Tots tenim el nuestro treball, y encara que hem dedicau temps y moltos ánimos, hi hei frustrasions per lo que no hem aconseguiu. Mos aría feto goy embrecar a la Unibersidat pero no ha seu posible. Fora del siñó Rector, que tancará iste congreso, no hem trobau el caliu que feba falta. ¿Ye culpa nuestra? Yo penso que no. Ye més: quero agradeser als qui han portau iste tema la pasiensia que han teniu. Son altros els que no han sabeu estar a on les pertocaba. No mos engañem: per ara, el aragonés les ye indiferén. Esperem que el temps els faiga reflexionar y chuntase a iste treball: las puertas serán sempre bataleras.
     Negosiasions dan las institusions, espesialmén dan la DGA, en hi ha abeu moltas. En primeras, teniban la esperansa de la Llei de Lluengas, que dimpués se ba esboldregar. Més tardi, les hem presentau el proyecto, incluso a D. Marcelino Iglesias, que mos ba resibir mol cordialmén, dimpués la llista de académicos… Tot les ha pareseu ben. No mos han donau ni el refirme ni la achuda que nusaltros pensabam que mos feba falta, pero tamé cal dir que mos han prometeu achuda económica y que ue mos resiben y mos acubillan así. Y nusaltros les hue agradesem. Ademés, ayere, el presidén de la Comunidad, D. Marcelino Iglesias, mos ba nimbiar una comunicasión diculpán-se per no poder acompañar-mos y deseán-mos lo milló ta iste Congreso. Le donam tamé las grasias. Finalmén, esperam de las institusions aragonesas, espesialmén del Gobierno de Aragón, que podam caminar chuntos ta que el aragonés no le siga a digú indiferén.
     Perque a nusaltros no mos ye indiferén. Y som chen dan ensundia, que sabe esbategar y patir, y posar el temps y els ánimos en lo que crede. Per aixó, pese a tot, estam así, esplicán las cosas, animán a la chen y, per ensima de tot, perque querim combenser a tots de que treballar per l’aragonés ye una fayena chusta. El aragonés ye la minoría chicota que demana amparo, protecsión y amor. Y así, a la pechera nuestra hi hei molto corasón. Yo que iste temps, umildemén pero dan molto orgullo, he seu el presidén de Chuntos por l’aragonés he tastau ixe corasón. Y sé que per aixó anirem enta debán y per aixó tos dono a tots las grasias.
Grasias a tots. Buen Congreso. Biba l’aragonés.

